Skólasöngur
Í Ísaksskóla létt er lund,

ljómar gleðin hverja stund.

Börnin kát og kennarar,

komum, syngjum hér og þar.

Leiðumst, vinir, hönd í hönd,

hefjum raddir, treystum bönd.
Vinaböndin ljúf og létt

leikum saman, stöndum þétt.

Fljótt af stað
Fljótt af stað nú :skal í skóla:

Skólabjallan :til vor kallar:

:Bimm, bamm, bimm, bamm:

Í skólanum, í skólanum
Í skólanum, í skólanum 

er skemmtilegt að vera.

Við lærum þar að lesa strax,

og leirinn hnoðum eins og vax.
Í skólanum, í skólanum

er skemmtilegt að vera.

Það er leikur að læra
Það er leikur að læra

leikur sá er mér kær,

að vita meira og meira

meira í dag en í gær.

Bjallan hringir, við höldum

heim úr skólanum glöð,

prúð og frjálsleg í fasi

fram nú, allir í röð.

Úti´ um mó
Úti´ um mó, inni´ í skóg,

uppi´ í hlíð í grænni tó

litlu berin lyngi vaxa á,

tína, tína, tína má.

Tína þá berjablá

börn í lautum til og frá,

litlu berin lyngi vaxa á,

tína, tína, tína má.

Siggi var úti

Siggi var úti með ærnar í haga,

allar stukku þær suður í mó.

Smeykur um holtin var hann að vaga,

vissi´ hann að lágfóta dældirnar smó.

:Gagg, gagg, gagg, sagði tófan á grjóti:

Gráleitum augunum trúi ég hún gjóti.

Greyið hann Siggi, hann þorir ekki heim

Nú blánar yfir berjamó

Nú blánar yfir berjamó
og börnin smá í mosató

og lautum leika sér.

Þau koma, koma kát og létt,

á kvikum fótum taka sprett

:að tína, tína ber:

En heima situr amma ein,

að arni hvílir lúin bein,

og leikur bros um brá.
Er koma þau með körfur inn

og kyssa ömmu á vangann sinn

:og hlæja berjablá:

Hljóðnar nú haustblær

Hljóðnar nú haustblær, húsið við rótt.
Dvelur við dyrnar drungaleg nótt.

Fljúga þá fuglar, flestir sinn veg,

kvakandi kvíðnir kvöldljóðin treg.

Svífur burt sumar, sólar í lönd,

kveður létt kossi klettótta strönd,

ljósu frá landi, leysir sitt band, 

byltist þung bára, bláan við sand.

Meistari Jakob
Meistari Jakob, meistari Jakob,

sefur þú, sefur þú?

Hvað slær klukkan, hvað slær klukkan?

Hún slær þrjú, hún slær þrjú.

Frere Jacques, frere Jacques,

dormez vous, dormez vous?

Sonnez les matines, sonnez les matines,

Din, din, don, din, din, don.

Are you sleeping? Are you sleeping?

Brother John, brother John.

Morning bells are rigning, morning bells are rigning.

Ding, ding, dong, ding, ding, dong.
Ó, Jesús bróðir besti

Ó, Jesús bróðir besti

og barnavinur mesti,

æ, breið þú blessun þína

á barnæskuna mína.

Mér gott barn gef að vera

og góðan ávöxt bera,

en forðast allt hið illa,

Svo ei mér nái´ að spilla.

Með blíðum barnarómi

mitt bænakvak svo hljómi:

Þitt gott barn gef ég veri

og góðan ávöxt beri.

